
SHARQ 
MUTAFAKKIRLARINING 
MA’NAVIY MEROSIDAN 
MAKTABGACHA 
YOSHDAGI BOLALARDA 
AXLOQIY SIFATLARNI 
SHAKLLANTIRISHDA 
FOYDALANISH

UDK:
A. Abdumannatov
Pedagogika fanlari nomzodi, dotsent

Kattayeva Xumora Mamadiyor qizi
O‘zbekistonFinlandiya pedagogika instituti
Maktabgacha va boshlang‘ich ta’lim fakulteti
“Maktabgacha ta’lim” kafedrasining 1bosqich magistranti

Annotatsiya: Ushbu maqolada maktabgacha yoshdagi bolalarda axloqiy sifatlarni shakllantirishda Sharq mutafakkirla-
rining ma’naviy merosidan foydalanishning pedagogik shart-sharoitlari yoritilgan.

Kalit	so‘zlar: maktabgacha, yosh, bola, axloq, sifat, shakllantirish, Sharq, mutafakkir, ma’naviy, meros, foydalanish.
Abstract: This article covers the pedagogical conditions for the use of the spiritual heritage of Eastern thinkers in the 
formation of moral qualities in preschool children.

Key	words: preschool, young, child, morality, quality, formation, East, thinker, spiritual, heritage, benefits.
Аннотация: В данной статье рассматриваются педагогические предпосылки использования духовного наследия 
восточных мыслителей в формировании нравственных качеств у дошкольников.

Ключевые	слова: дошкольное учреждение, возраст, ребёнок, нравственность, качество, формирование, Восток, 
мыслитель, духовность, наследие, польза.

KIRISH
Mamlakatimizda maktabgacha ta’limni rivojlantirish davlat siyosatining ustuvor yo‘nalishlaridan biriga 

aylandi. O‘zbekiston Respublikasining 2020-yil 23-sentabrdagi “Ta’lim to‘g‘risida”gi O‘RQ-637-sonli1 Qonunda: 
“Maktabgacha ta’lim va tarbiya bolalarni o‘qitish va tarbiyalashga, ularni intellektual, ma’naviyaxloqiy, etik, 
estetik va jismoniy jihatdan rivojlantirishga, shuningdek, bolalarni umumiy o‘rta ta’limga tayyorlashga qaratilgan 
ta’lim turidir. Maktabgacha ta’lim va tarbiya olti yoshdan yetti yoshgacha bo‘lgan bolalarni boshlang‘ich ta’limga 
bir yillik majburiy tayyorlashni ham nazarda tutadi. Maktabgacha ta’lim va tarbiyani tashkil etish tartibi ushbu 
Qonun, shuningdek, “Maktabgacha ta’lim va tarbiya to‘g‘risida”gi O‘zbekiston Respublikasi Qonuni bilan belgi
lanadi”, – deb ta’kidlangan [1].

O‘zbekiston Respublikasi Prezidentining 2022-yil 28-yanvardagi “2022–2026-yillarga mo‘ljallangan Yangi 
O‘zbekistonning taraqqiyot strategiyasi to‘g‘risida”gi PF–60-son2 Farmonida “Maktabgacha ta’limdagi qamrov 
darajasini hozirgi 67 foizdan kamida 80 foizga yetkazish, bog‘cha xodimlarining professional tayyorgarligi va 
mahoratini oshirib borishning takomillashtirilgan tizimini joriy etish, 2022–2026yillarda 160 mingdan ziyod 

1 O‘zbekiston Respublikasining 2020-yil 23-sentabrdagi “Ta’lim to‘g‘risida”gi O‘RQ-637-sonli Qonun: https://lex.uz/docs/-5013007 
2 O‘zbekiston Respublikasi Prezidentining 2022-yil 28-yanvardagi “2022–2026-yillarga mo‘ljallangan Yangi O‘zbekistonning taraqqiyot 

strategiyasi to‘g‘risida”gi PF–60-son: https://lex.uz/docs/-5841063 

pedagog kadrlarning malakasini oshirish, maktabgacha ta’limtarbiya jarayonlarini ilmiy asoslangan yondashuv
 lar asosida takomillashtirish” kabi masalalarga alohida e’tibor qaratildi [2].

Shuningdek, O‘zbekiston Respublikasi Vazirlar Mahkamasining 2019-yil 31-dekabrda qabul qilgan 
“Uzluksiz ma’naviy tarbiya konsepsiyasini tasdiqlash va uni amalga oshirish chora-tadbirlari to‘g‘risida”gi 1059-
son3 qarorida 3–7 yoshli bolalarga xos xususiyatlar, jumladan:

• o‘z tuyg‘ularini boshqarish ko‘nikmalarining rivojlanishi;

• o‘z hattiharakatlarini axloqiy boshqarish ko‘nikmalarining yuzaga kelishi;

• shaxsiy fazilatlar asoslarining paydo bo‘lishi;

• ijtimoiy motivlar va milliy an’analarga qiziqishning paydo bo‘lishi, o‘zini namoyon qilishga intilish;

• muvaffaqiyatga erishish ehtiyojining tug‘ilishi;

• o‘zigao‘zi baho berish, tevarakatrofdagilarga ma’naviyaxloqiy munosabatning paydo bo‘lishi;

• bola faoliyatining yetakchi turlari – muloqot, o‘yinlar, mashg‘ulotlar;

• nutq va uning asosida ma’naviyat asoslarining rivojlanishi

• inobatga olinadi, – deb qayd etilgan [3].

Davlatimiz rahbari va hukumatimizning maktabgacha ta’limni rivojlantirish to‘g‘risidagi qaror va farmonlari, 
ko‘rsatmalari bosqichma-bosqich, tizimli ravishda amalga oshirilmoqda. Jumladan, bugungi kunda maktab
gacha ta’limdagi qamrov darajasi 76 foizni tashkil etmoqda. Yangidan maktabgacha ta’lim tashkilotlari uchun 
zamonaviy binolar qurish, mavjudlarini qayta ta’mirlash, rekonstruksiya qilish, qattiq va yumshoq jihozlar, o‘yin
choqlar, sifatli oziqovqat mahsulotlari va malakali kadrlar bilan ta’minlash borasida muayyan ishlar amalga 
oshirilmoqda.

Eng muhimi, maktabgacha yoshdagi bolalarda ma’naviyaxloqiy sifatlarni shakllantirishda muhim qadamlar 
qo‘yilmoqda. Bu borada boy tarixiy merosimizdan, ma’naviy qadriyat va an’analarimizdan foydalanishga bo‘lgan 
munosabat tubdan o‘zgardi. O‘sib kelayotgan avlodni har tomonlama yetuk, komil inson etib tarbiyalashda, 
hech shubhasiz, tarixiy xotira, ma’naviyat, ma’rifat, buyuk ajdodlarimizning ma’naviy merosi muhim ahamiyat 
kasb etadi. O‘tgan 34 yil davomida buyuk ajdodlarimizning hayoti va ma’naviy merosini o‘rganish, qadamjolarni 
obod etish, asrab-avaylash borasida ibratli ishlar amalga oshirildi. Aniqrog‘i, o‘tgan davr mobaynida Ahmad 
Farg‘oniy, Imom Buxoriy, Abu Rayhon Beruniy, Abu Ali ibn Sino, Mirzo Ulug‘bek kabi o‘nlab allomalarimizning 
xalqaro miqyosda tavallud sanalari o‘tkazildi, qadamjolari obodonlashtirildi. Muhimi, mutafakkir va allomalari-
mizning ma’rifiy qarashlaridan uzluksiz ta’lim tizimining barcha bo‘g‘inlarida, jumladan, maktabgacha yoshdagi 
bolalar tarbiyasida ham imkoniyat darajasida foydalanib kelinmoqda.

Birinchi Prezidentimiz Islom Karimov tashabbusi bilan 2014-yil 15–16-may kunlari Samarqand shahrida 
bo‘lib o‘tgan “Xalqaro ilmiy konferensiya: O‘rta asr Sharq ilmfan taraqqiyoti, Sharq allomalari va mutafakkir
larining ilmiy merosi va uning bugungi sivilizatsiya taraqqiyotidagi o‘rni va ahamiyati” masalalarini yoritishga 
qaratilgani bilan dunyo jamoatchiligida katta qiziqish uyg‘otdi [4].

O‘z davrida hozirgi zamon ilmfanining ilk poydevorini qo‘ygan va rivojlantirgan ajdodlarimiz qadimqadim
 dan G‘arb va Sharq xalqlari yaratgan tafakkur, g‘oya, kashfiyotlar hamda donishmandlikni sinchiklab o‘rgan
ganlar. Shuning uchun ham o‘rta asrlarda “Nur Sharqdan taraladi” degan iboraning paydo bo‘lishi bejiz emas. 
Sharq allomalarining ilmiy merosi mazmuni va ko‘lami jihatidan bugun ham o‘zining ilmiyamaliy ahamiyatini 
yo‘qotgani yo‘q, aksincha, yangi ilmiy tadqiqotlar uchun asosiy manba bo‘lib xizmat qilmoqda.

Maktabgacha yoshdagi bolalarda axloqiy sifatlarni shakllantirish bugungi kunning dolzarb vazifalaridan 
biridir. Bu fikrlar maktabgacha ta’limga oid tegishli me’yoriy-huquqiy hujjatlarda ham o‘z aksini topgan. Shu 
o‘rinda “axloq” so‘zining asl mazmuni va etimologiyasiga to‘xtalib o‘tsak, O‘zbek tilining izohli lug‘atining birinchi 
jildida “Axloq [arabcha so‘zdan olingan bo‘lib – kishining tabiati], muomala, hatti-harakat” degan ma’noni bildi
rishi ta’kidlangan [5].

MAVZUGA OID ADABIYOTLAR SHARHI
Sharq mutafakkirlarining ma’naviy merosida axloqiy tarbiya muhim o‘rin egallaydi. Masalan, Abu Rayhon 

Beruniy bobomizning ma’rifiy qarashlarida rostgo‘ylik, to‘g‘risözlilik ulug‘lanib, yolg‘onchilik odamlar o‘rtasiga 
nizo soluvchi illat sifatida qoralanadi.

3 O‘zbekiston Respublikasi Vazirlar Mahkamasining 2019-yil 31-dekabrda qabul qilgan “Uzluksiz ma’naviy tarbiya konsepsiyasini tas
diqlash va uni amalga oshirish chora-tadbirlari to‘g‘risida”gi 1059-son qarori: https://www.lex.uz/docs/-4676839 

Ibn Sino bobomizning fikricha, har bir odam aqliy, axloqiy va jismoniy jihatdan kuchli hamda yetuk bo‘lishi 
lozim. Agar bu xususiyatlarga ega bo‘lmasa, u jamiyatga foyda keltira olmaydi. Axloqlilik tarbiya orqali shaklla
nadi. Axloqiy tarbiyaning maqsadi faqat shaxsiy manfaat uchun emas, balki boshqalar uchun ham yashaydigan 
insonni voyaga yetkazishdan iborat. Buning uchun yoshlarda insonparvarlik, haqiqiy do‘stlik, kuchli iroda va 
e’tiqodni shakllantirish zarur. Ibn Sino bola tarbiyasida u bilan yakka holda suhbatlashish usulini tavsiya qilgan. 
Suhbat chog‘ida hikmatli so‘zlar va ertaklardan misollar keltirib, axloqodobning ma’nosini tushuntirish lozim
ligini ta’kidlagan.

Yusuf Xos Hojibning pedagogik qarashlarida farzandlar tarbiyasi nihoyatda erta boshlanishi zarurligi ta’kid
lanadi. Shundagina ularning noo‘rin hatti-harakatlarga berilishining oldi olinadi. Buning uchun maxsus tayyor
garlikka ega, ezgu niyatli va pokiza murabbiy taklif etilishi kerakligi qayd etilgan.

Mahmud Qoshg‘ariy “Devonu lug‘atit-Turk” asarida bosiqlik, halollik, ota-onaga va kattalarga hurmat, 
mehmon va mehmondorchilik haqidagi qarashlarini bayon etgan.

Buyuk mutafakkir va davlat arbobi hazrat Alisher Navoiy ta’kidlashicha, odob insonning olijanob fazilatlar
idan biridir. Odobli kishi ochiq yuzli, hushmuomala va yoqimli bo‘ladi. Bunday kishilar uchun ikkiyuzlamachilik 
va qo‘pollik yot narsalardir. Odobli kishi doimo hurmat va izzat egasidir. Ota-ona, aka-uka, opa-singil hamda 
do‘stlarga hurmatizzatda bo‘lish – har bir odobli kishining burchidir [6].

TADQIQOT METODOLOGIYASI
Ushbu tadqiqotda Sharq mutafakkirlarining ma’naviy merosidan maktabgacha yoshdagi bolalarda axloqiy 

sifatlarni shakllantirishda foydalanish masalasi o‘rganildi. Ma’lumotlar asosan ilmiy-nazariy adabiyotlar, tarixiy 
manbalar, qonunchilik hujjatlari, davlat dasturlari hamda pedagogikmetodik qo‘llanmalardan tahliliy usulda 
olindi. Shuningdek, amaliy tajribalarga oid ma’lumotlar maktabgacha ta’lim tashkilotlari faoliyati haqidagi ochiq 
manbalardan to‘plandi. Tahlil jarayonida kontent tahlili, taqqoslash va umumlashtirish usullaridan foydalanildi. 
Mutafakkirlarning axloqiy qarashlari asosida bolalarda axloqiy fazilatlarni shakllantirishga oid asosiy g‘oyalar 
ajratib olindi va ularning zamonaviy maktabgacha ta’lim tizimi bilan uzviy bog‘liqligi baholandi. Tegishli davlat 
hujjatlari asosida mavjud yondashuvlar bilan tarixiytarbiyaviy qarashlar o‘rtasida uzviylik aniqlashga harakat 
qilindi. Tahlillar orqali Sharq allomalari merosining amaliy-pedagogik qiymati va uni ta’lim tizimiga tatbiq qilish
ning metodik imkoniyatlari aniqlab chiqildi. Tadqiqot natijalari umumiy tahlilga asoslangan bo‘lib, statistik yoki 
eksperimental tekshiruvlar o‘tkazilmagan.

TAHLIL VA NATIJALAR
Sharq mutafakkirlarining axloqiytarbiyaviy qarashlari maktabgacha ta’lim tizimi uchun boy ma’naviy 

manba hisoblanadi. Bunday fikrlar, g‘oyalar va ibratli o‘gitlar orqali bolalarda axloqiy fazilatlarni shakllantirish-
ning samarali usullari ishlab chiqilishi mumkin. Yuqorida keltirilgan Abu Rayhon Beruniy, Ibn Sino, Yusuf Xos 
Hojib, Mahmud Qoshg‘ariy va Alisher Navoiy kabi mutafakkirlarning qarashlari amaliy tarbiya jarayonida 
beqiyos manba sifatida xizmat qilishi mumkin.

Amaldagi maktabgacha ta’lim tizimida “Ilk qadam” davlat o‘quv dasturi asosida pedagogik faoliyat olib 
borilmoqda. Mazkur dasturning afzalliklaridan biri shundaki, u bolalarning yosh xususiyatlari, psixologik rivoj-
lanish darajasi, ijtimoiy munosabatga kirishish layoqati, ma’naviy-estetik ehtiyojlarini qamrab olgan. Biroq 
dasturda Sharq mutafakkirlarining axloqiy qarashlari asosida ishlangan aniq metodik materiallar, topshiriqlar, 
didaktik vositalar yoki vizual resurslar yetarli emas.

Alisher Navoiy va Zahiriddin Muhammad Bobur bobolarimizning tavallud sanalari munosabati bilan o‘tkazi
ladigan tadbirlar ayrim maktabgacha ta’lim tashkilotlarida rejalashtirilgan bo‘lsada, bu tadbirlarning mohiyatan 
axloqiy tarbiyani chuqurlashtirishga xizmat qilishi hali to‘liq ta’minlanmagan. Ular ko‘proq tantanaviy yoki maro
simiy shaklda o‘tkazilib, tarbiyaviy yondashuvdan ko‘ra madaniy-hunarmandchilik doirasida qolmoqda.

Shuningdek, tahlillar shuni ko‘rsatadiki, maktabgacha ta’lim tashkilotlarida Sharq mutafakkirlarining 
pandnasihatlari asosida yaratilgan vizual va eshitiladigan vositalar – animatsiyalar, ertaklar, ibratli hikoyalar 
yetarlicha tayyorlanmagan. Hozirda bolalarga mo‘ljallangan ko‘plab multimedia mahsulotlari mavjud bo‘lsa-da, 
ular orasida mahalliy tarixiy shaxslar, mutafakkirlarning axloqiy qarashlarini bolalar tili va qiziqishlariga 
moslashtirgan namunalar kam uchraydi.

Shu bilan birga, pedagoglar o‘rtasida mazkur merosdan foydalanish madaniyati, metodik ko‘nikmalar va 
uslubiy bilimlar yetarli emas. Bu esa mazkur yo‘nalishdagi tarbiya ishlarining sifati va samaradorligiga bevosita 
ta’sir qilmoqda. Ayni paytda mavjud dasturlarda Sharq allomalarining hayoti, faoliyati va axloqiy qarashlari 
to‘g‘risidagi elementlar fragmentar tarzda, ba’zan esa faqat bayram tadbirlariga doir qismlar orqali kiritilgan, 
ammo bu yondashuv uzluksiz tarbiya tizimi nuqtai nazaridan yetarli emas.

Yuqoridagilardan kelib chiqib, shuni ta’kidlash lozimki, maktabgacha yoshdagi bolalarda axloqiy sifatlarni 
shakllantirishda Sharq mutafakkirlarining ma’naviy merosidan foydalanish imkoniyatlari keng bo‘lsada, ularning 
to‘laqonli va tizimli integratsiyasi hali ham talab darajasida yo‘lga qo‘yilmagan. Bu esa amaliy-pedagogik faoli
yatda metodik, konseptual va resurs ta’minoti jihatidan qo‘shimcha ishlarni amalga oshirish zarurligini ko‘rsa
tadi.

XULOSA VA TAKLIFLAR
Shu bois, Sharq mutafakkirlarining bebaho ma’naviy merosidan maktabgacha yoshdagi bolalarda axloqiy 

sifatlarni shakllantirishni takomillashtirish uchun quyidagilarga e’tibor qaratish lozim:

• Sharq mutafakkirlarining bolaligi, ularning ibratli hayoti va tarbiyasi aks ettirilgan bolalar uchun mo‘ljal
langan kitoblarga ehtiyoj mavjud;

• Sharq mutafakkirlarining odobaxloqqa oid o‘gitlari asosida, maktabgacha yoshdagi bolalarning psixologik 
xususiyatlarini inobatga olgan holda, multimediyaviy vositalar va animatsiyalar tayyorlanib, ta’lim muassa
salariga yetkazilishi zarur;

• Pedagog-psixolog olimlar tomonidan mutafakkirlarning pand-nasihatlari asosida o‘quv va uslubiy qo‘llan
malar, metodik tavsiyalar ishlab chiqilishi lozim;

• Maktabgacha yoshdagi bolalarda axloqiy sifatlarni shakllantirishda Sharq mutafakkirlarining merosidan 
foydalanishga oid kurs ishlari, bitiruvmalakaviy ishlari va magistrlik dissertatsiyalari tayyorlash maktab
gacha ta’lim yo‘nalishida tahsil olayotgan talabalar uchun maqsadga muvofiqdir;

• Maktabgacha ta’lim tashkilotlarida keksa pedagoglar, mehnat faxriylari va pedagogolimlar ishtirokida 
davra suhbatlari, uchrashuvlar muntazam o‘tkazilishi axloqiy tarbiyada ijobiy samara beradi.

Har bir xalq o‘zining buyuk ajdodlari bilan faxrlanadi va ularga munosib avlod bo‘lishga, ularning boy 
merosini asrab-avaylab, boyitishga intiladi. Bunday ulug‘ fazilatlar xalqimizga xos bo‘lib, bugungi kunda bu 
jarayon yangicha mazmun bilan yanada rivoj topmoqda. Sharq mutafakkirlarining hayoti va faoliyati, ular 
qoldirgan ma’naviy meros – barkamol avlod tarbiyasi uchun bebaho ibrat va tarbiya manbayidir. Ushbu 
merosdan farzandlar tarbiyasida foydalanish har birimizning muqaddas burchimizdir. Zero, jamiyatimizning har 
bir a’zosi o‘tmishimizni yaxshi bilsa, bunday insonni yo‘ldan urish, uni turli zararli aqidalar ta’siriga tushirish 
mushkul bo‘ladi. Tarix saboqlari esa bizni hushyorlikka undaydi va irodamizni mustahkamlaydi.

Foydalanilgan	adabiyotlar	ro‘yxati:
1. O‘zbekiston Respublikasining “Ta’lim to‘g‘risida”gi Qonuni // Qonun hujjatlari ma’lumotlari milliy bazasi. 03/20/637/1212-

son.
2. O‘zbekiston Respublikasi Prezidentining 2022-yil 28-yanvardagi “2022–2026-yillarga mo‘ljallangan Yangi O‘zbekiston

ning taraqqiyot strategiyasi to‘g‘risida”gi PF–60-son Farmoni.
3. O‘zbekiston Respublikasi Vazirlar Mahkamasining 2019-yil 31-dekabrdagi “Uzluksiz ma’naviy tarbiya konsepsiyasini 

tasdiqlash va uni amalga oshirish chora-tadbirlari to‘g‘risida”gi 1059-son Qarori.
4. O‘zbekiston Respublikasining Birinchi Prezidenti I. Karimovning 2014-yil 15–16-may kunlari Samarqand shahrida 

bo‘lib o‘tgan “O‘rta asrlar Sharq allomalari va mutafakkirlarining tarixiy merosi, uning sivilizatsiya rivojidagi roli va 
ahamiyati” mavzusidagi xalqaro konferensiyasining ochilish marosimidagi nutqini oliy ta’lim muassasalarida o‘rganish 
bo‘yicha o‘quv qo‘llanma. – T., 2014. – 65-b.

5. O‘zbek tilining izohli lug‘ati: 80 000 ga yaqin so‘z va so‘z birikmasi. Jild 1 (A–D) / Mas’ul muharrir A. Madvaliyev. – T.: 
“O‘zbekiston milliy ensiklopediyasi” Davlat ilmiy nashriyoti, 2020. – 180-b.

6. Zunnunov va boshqalar. Pedagogika tarixi. – T.: “Sharq”, 2002. – 192-b.

